
ვერსია 

ბიძინა ივანიშვილმა „ქართული ოცნების“ პოლიტსაბჭო 15 წევრამდე შეამცირა (ვერსია)

ავტ. რუსუდან ხავთასი 
სტატიაში საუბარია პარტია „ქართული ოცნების“ ოფისში გამართულ პარტიის პოლიტიკური საბჭოს სხდომაზე, რომელსაც გიორგი კვირიკაშვილი და ბიძინა ივანიშვილი, ასევე პარლამენტის თავმჯდომარე ირაკლი კობახიძე და თბილისის მერი კახა კალაძე ესწრებოდნენ. 
სტატიაში ნათქვამია, რომ „ქართული ოცნება-დემოკრატიული საქართველოს“ პოლიტიკური საბჭო 15 წევრით დაკომპლექტდა და ჩამოთვლილია სრული შემადგენლობა. 
ფრაქცია „ქართული ოცნების“ თავმჯდომარე მამუკა მდინარაძე ადასტურებს, რომ პოლიტსაბჭოს კანდიდატების შერჩევისას ბიძინა ივანიშვილთან კონსულტაციები გაიმართა. მისივე  თქმით, პარტიის შიგნით იყო ლოკალური პრობლემები, თუმცა ახლა ისინი ამოწურულია.
ივანიშვილის ფაქტორი (ვერსია)

ავტ. ნათია დოლიძე

სტატიაში ნათქვამია, რომ ბოლო დღეების უმთავრესი თემა ბიძინა ივანიშვილის პოლიტიკაში დაბრუნებაა. ავტორი წერს, რომ მართალია, ის პოლიტიკაში ოფიციალურად 2011 წლის შემოდგომაზე მოვიდა, მაგრამ ინფორმაცია იმის შესახებ, რომ შეიძლება, პოლიტიკაში გამოჩენილიყო, მედიაში 2006 წელს გავრცელდა. 
მაშინ მეტროსადგურების ამოსასვლელებსა და სხვა საზოგადოებრივი თავშეყრის ადგილებში გამოჩნდნენ ადამიანები, რომლებიც თავს „ბიძინა ივანაშვილის მხარდამჭერთა საზოგადოებრივი მოძრაობის“ აქტივისტებს უწოდებდნენ და მოსახლეობას ურჩევდნენ, რომ ხელისუფლების სათავეში ცნობილი ქველმოქმედის მოსვლისთვის მხარი ხელმოწერით დაეჭირათ.
გამოცემა ციტირებს იმ დროს სხვადასხვა გაზეთში გამოქვეყნებული სტატიებიდან მცირე ამონარიდებს, სადაც საუბარია ივანიშვილის პოლიტიკაში ჩართვის პერსპექტივაზე. 

სტატიაში ნათქვამია, რომ  ივანიშვილის პოლიტიკაში დაბრუნებამ მიხეილ სააკაშვილის მომხრეები გამოაცოცხლა. სააკაშვილმა მისი თანამოაზრეები ევროპაში იხმო და პრინციპით - ყველა ერთის წინააღმდეგ, გაერთიანება შესთავაზა.

"ვერსიას" საკუთარმა ანონიმურმა წყარომ სააკაშვილის გააქტიურების მიზეზი განუმარტა. კერძოდ,  რესპონდენტი ამბობს, რომ ცოტა ხნის წინ, უკრაინულმა სამთავრობო ელიტამ სააკაშვილს სოლიდური თანხა მისცა, რათა მათთვის თავი დაენებებინა, ახლა კი, საქართველოს ყოფილი პრეზიდენტი ცდილობს, ეს ფული საკუთარი სამშობლოს "გადარჩენას" მოახმაროს. 

სტატიის ავტორი წერს, რომ ივანიშვილმა, როგორც 2011 წელს, ახლაც მდორე პოლიტიკური პროცესები გამოაცოცხლა. მოსახლეობის უმეტესობას კი მაინც ყოფილი პრემიერის იმედი აქვს და ამას, სხვა თუ არაფერი, რამდენიმე დღის წინ ვანსა და ხონში გამართული შუალედური არჩევნებიც მოწმობს. 
სტატიის ბოლოს ნათქვამია, რომ "ქართული ოცნება", იგივე ბიძინა ივანიშვილი ქვეყანაში ისევ ყველაზე რეიტინგული და გავლენიანი პოლიტიკური ფიგურაა.
"ამ ხუთმა წელმა ისე ჩაიარა, თითქოს საქართველოს პრეზიდენტი არც ჰყოლია!" (ვერსია)

ავტ. თათია გოჩაძე

"ვერსია" პრეზიდენტ გიორგი მარგველაშვილის საპარლამენტო გამოსვლაზე წერს და აინტერესებს, რას ჰკითხავდა მას არასაპარლამენტო ოპოზიცია, დებატებში მონაწილეობის მიღების საშუალება რომ ჰქონდეს.
კითხვაზე,  "რას ჰკითხავდით მარგველაშვილს მისი პრეზიდენტობის მიწურულს?" - სხვადასხვა პოლიტიკოსები პასუხობენ.

გიორგი ვაშაძე ფიქრობს, რომ  საკმაოდ სუსტი იყო პრეზიდენტის როლი პოლიტიკურ პროცესებში, რადგან მისგან კარგად მოფიქრებული და გააზრებული ინიციატივა არ ახსოვს: "მაინტერესებს, რამდენად თანმიმდევრულია მისი, როგორც საქართველოს პრეზიდენტის ქმედებები და ვეტოდადებულ კონსტიტუციზე ხელის მოწერა ხომ არ იყო  გამოწვეული იმით, რომ უნდოდა, რამენაირად აეწყო ურთიერთობა ყოფილ თანაგუნდელებთან, რომლებიც ასე აკრიტიკებენ მას?"
ვაშაძე დასძენს, რომ მარგველაშვილის პრეზიდენტობის ხუთმა წელმა ისე ჩაიარა, თითქოს საქართველოს პრეზიდენტი არც ჰყოლია. 

პარტია "თავისუფალი დემოკრატების" ერთ-ერთი ლიდერი, ნინო გოგუაძე, მოქმედი პრეზიდენტის მიმართ პოლიტიკურ სიმპატიებს არ მალავს და აცხადებს, რომ მარგველაშვილი ერთადერთი პიროვნებაა, რომელსაც ქვეყნის დემოკრატიული განვითარებისთვის მნიშვნელოვანი როლის შესრულება შეუძლია. 

"ბურჯანაძე-დემოკრატიული მოძრაობის" ერთ-ერთი ლიდერი გიორგი ახვლედიანი მოქმედ პრეზიდენტს აკრიტიკებს და რადგან საპრეზიდენტო არჩევნები რამდენიმე თვეში გაიმართება, მისი უმთავრესი კითხვაც კენჭისყრაში მონაწილეობას ეხება. მას ასევე აინტერესებს: 
"მაქვს ძალიან მარტივი ორი შეკითხვა - მარგველაშვილი ისევ "ქართული ოცნების" თამაშს თამაშობს, რომელსაც ჰქონდა მიზნად, რომ "ოცნებისთვის" ორი ყველაზე მნიშვნელოვანი საკითხი - საკონსტიტუციო პროექტი და გაყალბებული არჩევნები მარგველაშვილს, როგორც ოპოზიციონერ პრეზიდენტს "გაეპრავებინა"? - ხომ არ იყო ეს თავიდანვე დაგეგმილი სპექტაკლი, ივანიშვილისა და მარგველაშვილის გათამაშებული დაპისპირება?!" 
ახვლედიანი დასძენს, რომ კონსტიტუციაზე ხელის მოწერამ ცხადყო, რომ მარგველაშვილი "ოპოზიციურ ტალღაზე" კი არ არის, არამედ არსებულ დაპირისპირებას ივანიშვილთან შეთანხმებული სცენარით თამაშობს.
სქემა, რომლითაც ოპოზიცია "ქართული ოცნების" საპრეზიდენტო კანდიდატს არჩევნებში დაუპირისპირდება (ვერსია)

ავტ. თათია გოჩაძე

სტატიის თანახმად, საპრეზიდენტო არჩევნებისთვის ოპოზიციის გაერთანების იდეა, თუნდაც სააკაშვილის ლიდერობით ანდა მის გარეშე, განუხორციელებელ ოცნებად რჩება. "ვერსიის" ინფორმაციით, სქემა, რომლითაც სახელისუფლებო კანდიდატს არჩევნებში ოპოზიციური პარტიები დაუპირისპირდებიან ასეთია - პარტიები, რომლებიც მიხეილ სააკაშვილს ამსტერდამში ეწვივნენ და "ღია პლატფორმის" შექმნა დააანონსეს, არჩევნების წინ კოალიციას შექმნიან და საერთო კანდიდატს პრაიმერის გზით შეარჩევენ. 

"ვერსიის" ინფორმაციით, ჯერჯერობით  საუბარია ორ კანდიდატზე - "ახალი საქართველოდან" გიორგი ვაშაძე და „ნაციონალური მოძრაობიდან“ გრიგოლ ვაშაძე.

გამოცემის ცნობით,  საკუთარ კანდიდატურას წამოაყენებს მოქმედი პრეზიდენტი გიორგი მარგველაშვილიც, რომელსაც მხარს "თავისუფალი დემოკრატები", "რესპუბლიკელები" და "ახალი მემარჯვენეები" დაუჭერენ. ხოლო, ნინო ბურჯანაძე და შალვა ნათელაშვილი პრეზიდენტობისთვის დამოუკიდებლად იბრძოლებენ.

პარტია "ახალი საქართველოს ლიდერი" გიორგი ვაშაძე აშშ-ის სახელმწიფო დეპარტამენტში გამართული შეხვედრების შემდეგ აცხადებს, რომ იქაც საუბრის მთავარი თემა სწორედ ოპოზიციის გაერთიანება იყო. მისი მოსაზრებით, ოპოზიციური ძალები ახალი პრეზიდენტის გარშემო უნდა გაერთიანდნენ, რათა ქვეყანამ დაიწყოს ახალი რეფორმები და განვითარება. მისივე თქმით, გაერთიანებაზე  უარს ამბობს "ევროპულ საქართველო", რადგან მას "ქართულმა ოცნებამ" მიანიჭა გაერთიანების ჩაშლის მისია, რასაც ზედმიწევნით ასრულებენ.
ვაშაძის თანაპარტიელი პაატა მანჯგალაძე აცხადებს, რომ პარტია ერთ-ერთ კანდიდატად სწორედ გიორგი ვაშაძეს წარადგენს. 

მამუკა გამყრელიძე აცხადებს, რომ ფართო პლატფორმაში პოლიტიკური, საზოგადოებრივი ორგანიზაციები და სოციალურად აქტიური ადამიანები გაწევრიანდებიან.

პრტია "სახელმწიფო ხალხისათვის" ლიდერი ნიკა მაჭუტაძე ამბობს, რომ შეეცდებიან, მოახერხონ ქართული საზოგადოების გაერთიანება ივანიშვილის ოლიგარქიის დასრულებისთვის. 

"ღია პლატფორმას" კატეგორიულად ემიჯნებიან "თავისუფალი დემოკრატები" და როგორც ნინო გოგუაძე აცხადებს, პარტია არავითარ კოალიციაში შესვლასა და მიხეილ სააკაშვილის გარშემო გაერთიანებას არ აპირებს.

"ახალი მემარჯვენეების" ლიდერმა მამუკა კაციტაძემაც ასევე კატეგორიულად გამორიცხა მისი თანაგუნდელების მონაწილეობა ახლადშექმნილ კოალიციაში. ის მიიჩნევს, რომ  პოლიტიკური და საზოგადოებრივი სპექტრი უნდა ჩამოყალიბდეს არაპარტიულ კანდიდატზე. "ახალი მემერჯვენეები" კი ერთ-ერთ ასეთ კანდიდატად მოქმედ პრეზიდენტს მოიაზრებენ.
რა არის ბიზნესის "აქილევსის ქუსლი" სახელმწიფოსთან ურთიერთობაში? (ვერსია)

ავტ. მაია მიშელაძე

ინტერვიუ ლევან კალანდაძესთან.

ბიზნესომბუდსმენის მოადგილე ლევან კალანდაძე გამოცემას ბიზნესის კუთხით ქვეყანაში არსებულ გამოწვევებზე, დაგეგმილ სიახლეებზე და იმ გზაზე ესაუბრება, რომელიც მან ეკონომიკის დარგის ექსპერტობიდან ამჟამინდელ თანამდებობამდე გაიარა. მისი განმარტებით, ფინანსთა სამინისტროს მიერ ბოლო დროს დაანონსებული კორექტირებული ეკონომიკური პოლიტიკა მნიშვნელოვნად შეუწყობს ხელს არსებული ვითარების გაუმჯობესებას, თუმცა, არის საკითხები, რომლებიც ბოლო წლების მანძილზე, "აქილევსის ქუსლად" იქცა და მათი გადაწყვეტაც აუცილებელი იქნება. მას მაგალითად მოჰყავს  ქონების დაცვისა და ე.წ. დავების განხილვების მხრივ არსებული პრობლემები. 

კალანდაძე რამდენიმე ბიზნეს-დავასაც ეხმაურება და აღნიშნავს, რომ ბიზნესომბუდსმენის აპარატი, მისი კომპეტენციის ფარგლებში, ყველა ზომას იღებს კონკრეტულ მიმართვებზე რეაგირებისთვის, ასევე, შემუშავებული აქვს კონკრეტული რეკომენდაციებიც, თუმცა, მათი კონკრეტიკისგან რესპონდენტი თავს იკავებს და ამბობს, რომ დეტალებზე საუბარს კანონი უკრძალავს.
რეზონანსი 
ხუხაშვილი: ივანიშვილი ყველაფერს შეცვლის (რეზონანსი) 

ავტ.: ეკატერინე ბასილაია

ინტერვიუ გია ხუხაშვილთან 

გია ხუხაშვილი აცხადებს, რომ პოლიტსაბჭოს წევრობა დაწინაურებად არ უნდა იქნას აღქმული და გამოყენებულია მიდგომა - „ურჩი ადამიანები ახლოს უნდა გყავდეს“. ხუხაშვილის თქმით, მას ჰქონდა მოლოდინი, რომ პოლიტსაბჭოში უფრო მეტი მინისტრი მოხვდებოდა, რაც მენეჯმენტეფექტურობის ამოცანას გადაწყვეტდა, თუმცა, მოლოდინი არ გამართლდა.  – „ივანიშვილთან ერთად მაგიდასთან ჯდომა არ არის კომფორტული. მათთვისაც არ იქნება კომფორტული. ვიღაცას აქვს ილუზია, რომ პოლიტსაბჭოში ყოფნა არის ბონუსი. ძნელად აღსაზრდელ ბავშვებს კარგი მასწავლებელი უკანა მერხებზე არ სვამდა, პირველ მერხზე სვამდა, რომ კონტროლის ქვეშ ჰყოლოდა. მე მგონია, ამასთან გვაქვს საქმე“, - აცხადებს ხუხაშვილი და დასძენს, რომ ეს ნაბიჯი ძველი სახეების „ჩაჩოჩებად“ არ უნდა აღვიქვათ. 

რესპონდენტი ბიძინა ივანიშვილის პოლიტიკაში დაბრუნებაზეც საუბრობს და დარწმუნებულია, რომ ექსპრემიერი ყველაფერს შეცვლის.  – „პირველ რიგში შეცვლის იმას, რომ ამ გამოუცდელ, უმწიფარ ადამიანებს ამბიცია რომ გაუჩნდათ, რომ ლამის ქვეყანა ჩაიბარეს, იმათ მოუწევთ თავის თავში ჩატევა, საიდანაც ხტებოდნენ ამ ბოლო დროს. ამას შეცვლის. პარტიის შიგნით კრიზისი გადაილახება. რა დაპირისპირებასაც ბოლო დროს ვუყურებდით, უმრავლესობის შიგნით, აღმასრულებელ ხელისუფლებასა და პარლამენტს შორის, ეს პრობლემები გადაილახება. რაც შეეხება უფრო დიდ სახელმწიფოებრივ ამოცანებს, ზოგადად სახელმწიფოებრივი მმართველობითი სისტემის კრიზისს და, გარდა ამისა, კონკრეტულ გამოწვევებზე პოზიტიური დღის წესრიგის შექმნას, საგარეო პოლიტიკაში იქნება, საშინაოში, ეკონომიკაში თუ სოციალურ სფეროში, ამ მხრივ რა იქნება, არ ვიცი. ამ პოლიტსაბჭოში მე ჯერჯერობით ეს პოტენციალი ვერ დავინახე“, - აღნიშნავს ხუხაშვილი. 

კითხვაზე - რა თანამდებობა ექნება გიორგი კვირიკაშვილს პოლიტსაბჭოში და ხომ არ იქნება ის რიგითი წევრი ხუხაშვილი პასუხობს: „შეიძლება, მდივნად დანიშნონ, ეს ხუმრობით. კვირიკაშვილზე ლაპარაკი საერთოდ არ მინდა. მისი ფაქტორი უბრალოდ არ არსებობს. ის ნომინალურია როგორც აღმასრულებელ ხელისუფლებაში, ასევე თუნდაც პოლიტსაბჭოში. ის აბსოლუტურად ნომინალური, გამოგონილი პერსონაჟია ქართულ პოლიტიკაში“. 

გია ხუხაშვილი დარწმუნებულია, რომ პრემიერის გადადგომა მხოლოდ პოლიტტექნოლოგიების საკითხია და არასერიოზულია გიორგი კვირიკაშვილის განცხადებები თანამდებობაზე დარჩენასთან დაკავშირებით. – „ან რა მნიშვნელობა აქვს, რამდენი ხანი იქნება, ის არ არის ლიდერი და მისი წასვლა წმინდა ტექნიკური საკითხია. მის კაბინეტზე რა ეწერება, ეს საერთოდ არ არის საინტერესო. ის ქართულ პოლიტიკაში არანაირ ფაქტორს არ წარმოადგენს, აქედან გამომდინარე, მისი კომენტირებაც შეუძლებელია. კალაძე-კობახიძის ჯგუფს, სამწუხაროდ, ბევრად მეტი გავლენა აქვს პროცესზე, ვიდრე კვირიკაშვილს“ - დასძენს ხუხაშვილი. 

კვესელავა: "ივანიშვილი პრემიერად უნდა მოვიდეს, მხოლოდ პარტიის თავმჯდომარეობით მდგომარეობას ვერ უშველის" (რეზონანსი) 

ავტ.: ნინო ქეთელაური

ინტერვიუ იგორ კვესელავასთან 

იგორ კვესელავა მიიჩნევს, რომ ქვეყანაში პოლიტიკური კრიზისია და ბიძინა ივანიშვილი სწორედ ამიტომ დაბრუნდა. კვესელავას განცხადებით, აუცილებელია საკადრო ცვლილებები, როგორც გუბერნატორების, ისე მინისტრების დონეზე, რათა ვითარება გაუმჯობესდეს, ამ ყველაფერს კი ბიძინა ივანიშვილის პრემიერობა სჭირდება. – „თუ ის მოვა პრემიერ-მინისტრის პოსტზე, მაშინ სხვა რეალობა იქნება. თქვენ თუ გახსოვთ, ამბობდა კიდეც, რომ პოლიტიკაში დაბრუნდებოდა მაშინ, თუ ქვეყანას უკიდურესად გაუჭირდებოდა. ჩვენ არ ვიცით ზუსტად, რისთვის მობრუნდა, მაგრამ ის უნდა დაბრუნდეს ან პრემიერად, ან ამ პოსტზე უნდა მოიყვანოს პროფესიონალი ადამიანი.

დიდ პატივს ვცემ კვირიკაშვილს, თუმცა მან ვერ მართა საქართველო. არ არის მომზადებული პროფესიონალად, ამიტომ მივიღეთ ის შედეგი, რაც გვაქვს. ახლა ბიძინა ივანიშვილს შეუძლია, გამოასწოროს მდგომარეობა“, - აცხადებს კვესელავა და დასძენს, რომ ქვეყანაში უმძიმესი მდგომარეობაა, რადგან ოპოზიცია, ფაქტობრივად არ არსებობს, საზოგადოების დიდი ნაწილი კი იმედგაცრუებულია და ბიძინა ივანიშვილმა სწორედ ამ ადამიანების ნდობა უნდა მოიპოვოს.  

რესპონდენტი ინტერვიუში საკადრო ცვლილებებზე კიდევ ერთხელ ამახვილებს ყურადღებას და ექსპრემიერს  ურჩევს გარშემო სხვადასხვა პროფესიის ადამიანი, მეცნიერი შემოიკრიბოს.  – „თუკი აშშ-ში არსებობს მთავრობის ეროვნული საბჭო, რატომ არ შეიძლება, ეს საქართველოშიც არსებობდეს და ამ ხალხს აზრი ჰკითხონ? შეხვდეს ამ ხალხს, დაელაპარაკოს და იმსჯელოს მათთან ერთად, თუ როგორ უნდა ვუშველოთ ქვეყანას. ერთი კაცის აზრი ამას ვერ შეძლებს. 

ამასთანავე, ბიძინა ივანიშვილმა უნდა შემოიკრიბოს ახალი გუნდი, რომელიც 2020 წლისთვის ქვეყანაში ვითარების გამოსწორების საქმეს თავის თავზე აიღებს.

რაც გუნდში ხდებოდა, ეს იყო ქარიშხალზე მეტი, ივანიშვილის გამოჩენით ეს დაპირისპირება დავიდა "ქარიშხალი ჭიქამდე".

მე მაინც ვფიქრობ, რომ ეს იყო ტაქტიკური სვლა. პრეზიდენტის არჩევნები კარზეა მომდგარი და არ იქნებოდა სწორი ამ გუნდის გახლეჩა. თუმცა, "ოცნებაში" სერიოზული შეცდომები დაუშვეს, არსებობს ორი მხარე და აქ არბიტრი უნდა იყოს ბიძინა ივანიშვილი.

ამ გუნდს ბევრი აქვს სასწავლი. არ შეიძლება, 21 წლის პარლამენტარი გყავდეს და კომიტეტებს ისეთი ადამიანები ედგნენ სათავეში, ვისაც წარმოდგენა არ აქვს იმ საქმეზე, რასაც აკეთებს“, - აცხადებს კვესელავა. 

ბიძინას ახალ პოლიტსაბჭოში ისევ "ახალი სახეები" ჭარბობენ (რეზონანსი) 
ავტ.: ეკატერინე ბასილაია

გამოცემა წერს, რომ „ქართული ოცნების“ პოლიტსაბჭოს სხდომა რამდენიმე საათის განმავლობაში მიმდინარეობდა, რის შემდეგაც კახა კალაძემ საგანგებო ბრიფინგზე განცხადება გააკეთა. 

კალაძემ ბრიფინგზე თქვა, რომ პოლიტსაბჭომ ერთხმად დაუჭირა მხარი პარტიის თავმჯდომარედ ბიძინა ივანიშვილის წარდგენას. პოლიტსაბჭოს ახალ შემადგენლობაში იქნება 7 ძველი და 8 ახალი წევრი: ბიძინა ივანიშვილი, პრემიერი გიორგი კვირიკაშვილი, პარლამენტის სპიკერი ირაკლი კობახიძე, ვიცე-სპიკერები - თამარ ჩუგოშვილი, გია ვოლსკი, ილია ნაკაშიძე, უმრავლესობის ლიდერი არჩილ თალაკვაძე, ფრაქცია "ქართული ოცნების" თავმჯდომარე მამუკა მდინარაძე, რიგითი დეპუტატები - დიმიტრი სამხარაძე, ბიძინა გეგიძე, ირაკლი ტრიპოლსკი, მინისტრები - მაია ცქიტიშვილი, სოზარ სუბარი, ასევე - საპარტნიორო ფონდის თავმჯდომარე დავით საგანელიძე და თბილისის მერი კახა კალაძე.

როგორც კალაძემ განაცხადა, პარტიის მმართველი ორგანო მთლიანად ბიძინა ივანიშვილმა დააკომპლექტა. ის სხდომას თავადაც დაესწრო. ეს გადაწყვეტილება "ოცნების" ლიდერებმა პოლიტსაბჭოს ეფექტურობის გაზრდით ახსნეს.

სტატიის თანახმად,  შეკრების დასაწყისში პრემიერმა გიორგი კვირიკაშვილმა ჟურნალისტებს განუცხადა, რომ, სამწუხაროდ, დღემდე პარტია, როგორც ინსტიტუცია, "ქართული ოცნება" ვერ ჩამოყალიბდა და ახლა ივანიშვილის თავმჯდომარეობა პარტიის გაძლიერებას ხელს შეუწყობს.

სხდომის დასაწყისში განცხადება ასევე საპარტნიორო ფონდის თავმჯდომარე დავით საგანელიძემაც გააკეთა და თქვა, რომ 2 წელზე მეტია, ფაქტობრივად პოლიტიკაში არ არის, არც ერთი პოლიტიკური გადაწყვეტილება პირადად არ მიუღია და ასეც უნდა იყოს, ამიტომაც ის პოლიტსაბჭოს წევრობიდან წასვლას გეგმავდა. თუმცა ივანიშვილმა ის პოლიტსაბჭოში მაინც დატოვა, რის შემდეგაც საგანელიძემაც თქვა, რომ მას გადააფიქრებინეს, რადგან დიდი გამოცდილება აქვს პოლიტიკური ცხოვრების და ამიტომ მისი დარჩენა წაადგება პარტიას.

მოლოდინი, რომ პოლიტსაბჭოს წევრი აღარ იქნებოდა გედევან ფოფხაძე, გამართლდა, ის საბჭოში აღარ იქნება. თავად ფოფხაძემ კი განაცხადა, რომ განახლებული ფორმატის მთავარი ღირსება ივანიშვილის დაბრუნებაა.

ჟურნალისტის ცნობით, ასევე ვრცელდებოდა ინფორმაცია, რომ მამუკა მდინარაძის ლიდერად ქცევა არ მოეწონა ივანიშვილს და ვარაუდი გაჩნდა, რომ, დიდი ალბათობით, მდინარაძეც არ იქნებოდა მომავალ პოლიტსაბჭოში, მაგრამ ეს არ მოხდა. უფრო მეტიც, ე.წ. ახლების დაჯგუფებიდან ივანიშვილმა პოლიტსაბჭოში შეიყვანა არჩილ თალაკვაძე, თამარ ჩუგოშვილი და ბიძინა გეგიძე. ძველი სახეებიდან ბესელია და სესიაშვილი, ფოფხაძის მსგავსად, პოლიტსაბჭოს მიღმა აღმოჩნდნენ.

სტატიაში დასმულია კითხვა: არის თუ არა პოლიტსაბჭოს ახალი შემადგენლობა ე.წ. ძველი სახეების უკან წაწევა და მეორე, ახლების ჯგუფის ფავორიტად ქცევა? "ოცნებაში" ამას კატეგორიულად გამორიცხავენ.

მამუკა მდინარაძე აცხადებს, რომ უმრავლესობის შიგნით არსებული დაპირისპირება უკვე ამოწურულია. მდინარაძე ასევე არ ადასტურებს ინფორმაციას, თითქოს ბიძინა ივანიშვილმა რომელიმე შეხვედრაზე ვინმეს უსაყვედურა. მისი თქმით, მოხდა პოლიტსაბჭოს დაკომპლექტების გარკვეულ პრინციპზე შეთანხმება, რომლის მიხედვითაც ახალ შემადგენლობაში კომიტეტის არც ერთი თავმჯდომარე არ მოხვდებოდა და პარლამენტიდან მაგალითად იქნებოდა სპიკერატი.

პოლიტსაბჭოს შემცირება და ახალი შემადგენლობა მოიწონეს ძველმა წევრებმაც. აკაკი ზოიძემ განაცხადა, რომ მისთვის, ისევე როგორც დანარჩენი ყოფილი წევრებისთვის, პოლიტსაბჭოს წევრობა თვითმიზანი არ ყოფილა დღეს და არც მომავალში იქნება.

ეკა ბესელიას თქმით, "სწორი და მართებული გადაწყვეტილებაა, რომ რაოდენობა შემცირდა".

რომან კაკულია ამბობს, რომ პოლიტსაბჭოს ახალი შემადგენლობა ზუსტად პასუხობს იმ გამოწვევებს, რომლებიც დღეს არის "ქართული ოცნების" წინაშე და კარგია, რომ საბჭოში მინისტრებიც არიან.

ირაკლი სესიაშვილი აღნიშნავს, რომ ყველა წარმოდგენილი კანდიდატი არის ღირსეული.

პოლიტოლოგ ვახტანგ ძაბირაძის შეფასებით კი, ივანიშვილმა გარკვეულწილად აქცენტი გადაიტანა და შედარებით ახალგაზრდა თაობა წასწია წინ. ძაბირაძე მიიჩნევს, რომ „ქართულ ოცნებაში“ არსებული გადაჯგუფება ქვეყნისთვის ბევრს არაფერს შეცვლის. 

„დარწმუნებული ვიყავი, რომ პარტიაში სიტუაცია დარეგულირდებოდა, თუმცა ეს არის პირველი ფაზა. მნიშვნელოვანი იქნება, შემდგომ რა ნაბიჯებს გადადგამს ბიძინა ივანიშვილი. ის, რომ ვიღაცები არ არიან პოლიტსაბჭოში, არაფერს ცვლის, ეს ადამიანები პარლამენტში არიან და ძალთა ბალანსი ზოგადად მაინც ისევ შენარჩუნებულია. როგორც ჩანს, 2020 წლისთვის დღევანდელი პოლიტსაბჭოს წევრები ისევ იქნებიან "ოცნების" სადეპუტატო რესურსი და ეს ის გუნდია, რომელიც დააკომპლექტებს "ოცნების" სადეპუტატო სიას", - ამბობს ძაბირაძე.

ქვეყანაში მორიგი ფინანსური პირამიდა ინგრევა (რეზონანსი) 

ავტ.: მარი ჩიტაია

გამოცემის ცნობით, ქვეყანაში ახალი ფინანსური პირამიდის საფრთხეა. საფინანსო კომპანია "საქართველოს" ბედი შესაძლოა, "მიკროკრედიტმაც" გაიზიაროს. ამ ორგანიზაციაში მოსახლეობას 100 000 დოლარზე მეტი აქვს შეტანილი, თუმცა ვალდებულების შესრულება არ ხერხდება. ორგანიზაცია "ახალგაზრდა ადვოკატებმა" საქართველოს ეროვნული ბანკი უკვე გააფრთხილა, მაგრამ, როგორც ჩანს, სებ-ი რეაგირებას არ აპირებს. სებ-ში ამბობენ, რომ "მიკროკრედიტზე" არ ვრცელდება ეროვნული ბანკის ზედამხედველობა.

"ახალგაზრდა ადვოკატები" 2018 წლის იანვრიდან, არაერთი მოქალაქის მომართვის საფუძველზე, სწავლობს სს "მიკროკრედიტის" საქმიანობას და საერთო სასამართლოებში აწარმოებს მიმდინარე დავას. როგორც ორგანიზაციის ხელმძღვანელი არჩილ კაიკაციშვილი განმარტავს, კომპანიის მიერ არ ხდება ხელშეკრულებიდან წარმოშობილი ვალდებულებების შესრულება. მწვავედ დგას როგორც ძირითადი თანხის, აგრეთვე სარგებლის მიღება, მათ შორის - "მწვანე თამასუქის" ხელშეკრულებიდან წარმოშობილი ვალდებულებები.

კაიკაციშვილი ეროვნულ ბანკს საკუთარი ვალდებულებების შეუსრულებლობაში ადანაშაულებს და ამბობს, რომ სებ-ი გულგრილად აკვირდება ახალი ფინანსური პირამიდის გაჩენას. 

„მიჩნდება განცდა, რომ ის (ეროვნული ბანკი)  საერთოდ არ რეაგირებს ფინანსურ კრიზისზე, არ იცავს მომხმარებელთა უფლებებს, იქიდან გამომდინარე, რომ აქვს ცალკეული ფინანსური ორგანიზაციის მიმართ დაინტერესება. შეიძლება, ეს იყოს ფინანსური დაინტერესება ან ლობირება, ან სხვა რამ, რაც აშკარად დანაშაულია. ნამდვილად აღარ გვინდა მომხმარებლები, რომლებიც მოტყუებული და დაზარალებული მოქალაქეების რიცხვს შეუერთდებიან. ეროვნულ ბანკს არ აქვს უფლება, ეს პროცესი რეაგირების გარეშე დატოვოს“, - აცხადებს კაიკაციშვილი. 

8 მაისიდან სესხები გაძვირებას დაიწყებს  - ეროვნულ ბანკში საპირისპიროს ამტკიცებენ და დასტურად სხვა ქვეყნების მაგალითები მოჰყავთ (რეზონანსი) 

ავტ.: მარი ჩიტაია

ეროვნული ბანკის ახალი შეზღუდვა, რომელიც მსესხებლის გადახდისუნარიანობის შესწავლას ეხება, სესხებს გააძვირებს. ფინანსისტები მიიჩნევენ, რომ რეგულაციების შემოღება ნაჩქარევი გადაწყვეტილებაა და მხოლოდ მსესხებელს დააზარალებს. სრულიად საპირისპირო მოსაზრება აქვთ ეროვნულ ბანკში. სებ-ის პრეზიდენტ კობა გვენეტაძის აზრით, კრედიტების ახალი კრიტერიუმებით გაცემა საპროცენტო განაკვეთებს შეამცირებს. გვენეტაძე განმარტავს, რომ ამ განცხადებას იმ ქვეყნების გამოცდილებიდან გამომდინარე აკეთებს, სადაც მსესხებლის გადახდისუნარიანობის შესწავლა ხდება. 

აბსოლუტურად არ იზირებენ სებ-ის ხელმძღვანელის პოზიციას საბანკო სფეროს სპეციალისტები. ისინი მიიჩნევენ, რომ 7 მაისიდან ბანკებს ნაკლები სესხის გაცემა მოუწევთ, რაც მათ მოგებას შეამცირებს. ამის გამო ისინი სასესხო მარჟის გაზრდას შეეცდებიან.

ეკონომისტი ირაკლი მაკალათია ფიქრობს, რომ საპროცენტო განაკვეთების შემცირების ალბათობა არ არსებობს, მაგრამ, პირიქით, სავსებით შესაძლებელია. 

„გასაგებია იდეა, რომ მომხმარებელთა დაცვა სურთ, მაგრამ სასურველ შედეგს ვერ მიაღწევენ. ეროვნული ბანკის გადაწყვეტილებებით ხშირად საპირისპირო შედეგი მიგვიღია და საფრთხე ახლაც არსებობს. კონკურენციის გაზრდისკენ უნდა იყვნენ მოწოდებული და არა - რეგულაციების დაწესებისკენ, რაც ეკონომიკურ ზრდას ყოველთვის ამუხრუჭებს", - ამბობს მაკალათია.

ევროკავშირში აკრძალული სათამაშოები საქართველოში უპრობლემოდ იყიდება (რეზონანსი) 

ავტ.: ნათია ლომიძე 

გამოცემა წერს, რომ აპრილის თვეში ევროკავშირმა არაერთი პროდუქტი შეიყვანა სახიფათო ნივთების სიაში. მათ შორისაა სათამაშოებიც. სტატიაში გამოთქმულია ვარაუდი, რომ აღნიშნული სათამაშოები საქართველოში შემოვა, ნაწილი კი უკვე იყიდება. 

როგორც მომხმარებელთა უფლებების დამცველები აცხადებენ, საქართველოს მთავრობა ამის წინააღმდეგ არანაირ ნაბიჯს არ დგამს. მიუხედავად იმისა, რომ საკანონმდებლო დონეზე 2019 წელს უნდა დაკანონდეს სათამაშოების საკითხი, ჯერ რეგულაციაზე არავინ ფიქრობს. 

სახალხო დამცველის მოადგილე ეკა სხირტლაძე სახიფათო სათამაშოებთან დაკავშირებით რეკომენდაციის შეუსრულებლობაზე ამახვილებს ყურადღებას. მისი თქმით, უახლოეს პერიოდში უნდა გადადგმულიყო ქმედითი ნაბიჯი, შეცვლილიყო საკანონმდებლო სივრცე, თუმცა ამ ეტაპზე არავითარი კონკრეტული ცვლილება არ განხორციელებულა.

2019 წლამდე სახიფათო სათამაშოების აკრძალვის ვალდებულებაზე საუბრობს მომხმარებელთა უფლებების დაცვის საერთაშორისო საზოგადოებრივი ასოციაციის თავმჯდომარე ამირან შენგელია. მისი თქმით, ასეთი უპასუხისმგებლობის ფონზე, მომხმარებელთა უფლებები ირღვევა.

ახალგაზრდები 20 წლამდე სამსახურს არ იწყებენ (რეზონანსი) 

ავტ.: თამუნა მუკბანიანი

„რეზონანსის“ ცნობით, ევროპისა და ამერიკისაგან განსხვავებით, საქართველოში სტუდენტობის დროს მუშაობა არცთუ ისე ხშირი მოვლენა იყო. ბოლო წლებში ეს ტენდენცია იცვლება, თუმცა გარდატეხა სრულად მაინც ვერ მოხდა. უნივერსიტეტში სწავლისა და ცხოვრების ხარჯს სრულწლოვანი ადამიანების დიდ ნაწილს მშობლები უფინანსებენ. ანალიზისა და კონსულტაციის ჯგუფი "ეისითი" დაინტერესდა, თბილისის მცხოვრებთა შორის საშუალოდ რა ასაკში ხდება დასაქმება და რამდენს შეადგენდა მათი პირველი ანაზღაურება. კვლევის შედეგად დადგინდა, რომ ახალგაზრდების დიდი ნაწილი მუშაობას 20 წლამდე არ იწყებს. 

ნარკოლოგი: "მეფედრონის კუსტარულად დამზადება ადვილია, ახლა შემიძლია გითხრათ, როგორ და რისგან მზადდება".... (რეზონანსი)
ავტ.: თიკო ოსმანოვა

ინტერვიუ ნარკოლოგ გელა ლეჟავასთან 

ნარკოლოგ გელა ლეჟავას თქმით, ე.წ. მკვლელი მარილი, იგივე "მეფედრონი" ამფეტამინის ჯგუფს განეკუთნება, თუმცა მასზე უფრო ტოქსიკურია და მისი დამზადება კუსტარულად შეიძლება. ამბობს, რომ რომელიმე ნივთიერების აკრძალვა იწყებს ახალი ნივთიერებების აღმოჩენას, ამიტომ საქართველომ შვედეთის მაგალითი უნდა გადმოიღოს და ყველა ნარკოტიკი, რომელიც ექიმის დანიშნულების გარეშე მოიხმარება, სისხლის სამართლის პასუხისმგებლობას უნდა დაექვემდებაროს. 

გელა ლეჟავა ნარკოტიკების მომხმარებელთა რაოდენობის ზრდაზეც ამახვილებს ყურადღებას. მისი თქმით, 2018 წლის აშშ-ს სახელმწიფო დეპარტამენტის ანგარიშის მიხედვით, ახალგაზრდებში ნარკოტიკის მოხმარება 11%-ით გაიზარდა. 

უკრაინაში მებრძოლი „ქართული ლეგიონი“ სხვა ბრიგადაში გადასვლას ცდილობს, მაგრამ ვერ ახერხებს (რეზონანსი) 
ავტ.: თიკო ოსმანოვა

უკრაინაში მყოფი „ქართული ლეგიონის" ხელმძღვანელი მამუკა მამულაშვილი ადგილობრივ მებრძოლთა 54-ე ბრიგადის მეთაურს ლეგიონის სახელის დისკრედიტირებასა და ზოგიერთი მეომრის პირადი მონაცემების გამჟღავნებაში ადანაშაულებს. მისივე თქმით, ამჟამად სხვა ბრიგადაში აპირებენ გადასვლას, თუმცა ადგილობრივი თავდაცვის სამინისტრო ყველაფერს აკეთებს, რომ ეს არ მოხდეს.
მამულაშვილის განმარტებით, ალეკსეი მაისტრენკოსთან დაპირისპირება რამდენიმე თვის წინ მოუხდა, რის გამოც თავად და მისი თანამებრძოლების ნაწილსაც ბრიგადის დატოვება მოუწია.
თუ დაწესებულების მფლობელი პოლიციას გამოიძახებს, ის არ დაჯარიმდება (რეზონანსი) 

ავტ.: ნინო ქეთელაური 

კითხვაზე, ვის დაეკისრება პასუხისმგებლობა თუ შენობაში მოწევენ?  ჯანდაცვის კომიტეტის თავმჯდომარე აკაკი ზოიძე პასუხობს, რომ  კანონის აღსრულებაზე პასუხისმგებელი დაწესებულების ხელმძღვანელია და მან უნდა მიუთითოს კლიენტს, თამბაქო არ მოიხმაროს. თუ კლიენტი არ დაემორჩილება, პოლიციას გამოიძახებს და დაწესებულების მფლობელი პასუხისმგებლობისგან გათავისუფლდება. ხოლო თუ პოლიციას არ გამოიძახებს, მას დაეკისრება პასუხისმგებლობა და 500 ლარით დაჯარიმდება.
ოპოზიციაში მიიჩნევენ, რომ კანონის აღსრულების ნაწილში პრობლემები იქნება და ის მხოლოდ ფურცელზე დარჩება. თუმცა, კანონპროექტის ინიციატორები მიიჩნევენ, რომ ასეთი საფრთხე არარეალურია. მათი თქმით, მოსახლეობაში კანონის პატივისცემის განცდა გაიმარჯვებს.
შსს-ში აცხადებენ, რომ ამ დროისთვის ჯერ არ აქვთ მონაცემები დარღვევებზე. შს მინისტრის თქმით, საპატრულო პოლიციის თანამშრომლები დაკისრებულ მოვალეობას ღირსეულად შეასრულებენ.
უფასო ფაკულტეტებთან დაკავშირებით სრული გაურკვევლობაა (რეზონანსი) 
ავტ.: თიკო ოსმანოვა

გამოცემის ცნობით, სახელმწიფოს მიერ სრულად დაფინანსებული საგანმანათლებლო პროგრამების, ე.წ. უფასო ფაკულტეტების, არსებული მოდელი იცვლება. თუმცა კონკრეტულად რას გულისხმობს ეს ცვლილება, უცნობია, რადგან განათლების სამინისტროში აცხადებენ, რომ კანონპროექტზე აქტიურად მუშაობენ, მანამდე კი ამ საკითხზე კომენტარს ვერ გააკეთებენ.

ახალი თაობა 

კვირიკაშვილი თანამდებობის შესანარჩუნებლად „ოცნებას“ აშანტაჟებს (ახალი თაობა)

ავტ. შორენა მარსაგიშვილი

ინტერვიუ გოჩა მირცხულავასთან.

ექსპერტი გოჩა მირცხულავა გამოცემასთან ინტერვიუს პრემიერ-მინისტრის იმ განცხადების შეფასებით იწყებს, რომლის თანახმად, „ქართული ოცნება“ გრძელვადიანი პერსპექტივისთვს, როგორც ინსტიტუცია, ვერ ჩამოყალიბდა. მისი შეფასებით, როცა მმართველი პარტიის თავმჯდომარე, რომელიც იმავდროულად ქვეყნის პრემიერ-მინისტრია, ასეთ განცხადებას აკეთებს, ეს არის მმართველი ძალის ყველაზე დიდი მარცხი. მისივე თქმით, უახლოეს დღეებში გამოჩნდება, რას შეცვლის ბიძინა ივანიშვილი პოლიტიკაში დაბრუნებით. რესპონდენტი თვლის, რომ მან პარტიას უნდა ჩამოაშოროს გიორგი კვირიკაშვილი, კახა კალაძე და ირაკლი კობახიძე, რადგან მათ წლების მანძილზე ვერ შეძლეს პარტიის ჩამოყალიბება. 

მირცხულავას ინფორმაციით, მმართველი პარტიის შიდა საქმეებში ერეოდნენ სუს-ის კონკრეტული თანამდებობის პირები და საკუთარ უფლებამოსილებას სცდებოდნენ კიდეც, ბიძინა ივანიშვილმა კი ეს მიმართულებაც უნდა დაარეგულიროს, თუ უნდა, რომ დასავლური ტიპის პოლიტიკური პარტია მიიღოს. 
ექსპერტი ამბობს: „კვირიკაშვილმა დეგრადაციის პირამდე მიიყვანა არა მხოლოდ „ქართული ოცნება“, არამედ ამ პარტიიდან გამოსული პერსონებით დაკომპლექტებული თვითმმართველობები. ამის გამო დღეს თვითმმართველობებში ძალიან ცუდი სურათი გვქვს“. - ცუდ სურათში კი მირცხულავა იმას გულისხმობს, რომ რეგიონებში საკრებულოს წევრები კორუფციულ გრიგებებში არიან შემჩნეული. მას მაგალითად მოჰყავს სამეგრელო-ზემო სვანეთის გუბერნატორის მიერ საკუთარი თანაპერტიელების წინააღმდეგ გამართული მიტინგი. 
„საშინელი სიტუაცია გვაქვს სენაკში, უსაშინლესი ვითარებაა ზუგდიდში. კორუფციული გარიგებების დროს, გუბერნატორი შონია ზევით წასაღები ფულის ადრესატად პირადად ასახელებდა ზურაბ ალავიძეს“ - აცხადებს რესპონდენტი და აქვე დასძენს, რომ ყველა ეს ინფორმაცია ცნობილია სუს-ისთვის და პრემიერ-მინისტრისთვის, თუმცა, მათი მხრიდან რეაგირება ამ დრომდე არ მომხდარა. 
მირცხულავას განმარტებით, კვირიკაშვილის აღიარება, რომ პარტია ვერ შედგა, „ქართული ოცნებისთვის“ ზურგში დანის ჩარტყმის ტოლფასია და ახლა ის ცდილობს, შანტაჟით შეინარჩუნოს საკუთარი პოსტი, ამისთვის კი ანაკლიის პორტს და ამ პროექტისთვის მოსაზიდ ინვესტიციებს იყენებს.

ექსპერტის ინფორმაციით, მმართველ პარტიაში ერთამენთს ებრძვიან და კომპრომატების გავრცელებით იმუქრებიან სხვადასხვა ჯგუფები, პროცესში ასევე ჩართული არიან სხვადასხვა პიარჯგუფები, რომლებიც ემსახურებიან ხელისუფლებას, მათ კი ბანკების ხელმძღვანელები უხდიან შავ ფულს მთავრობის ამა თუ იმ წევრის დისკრედიტაციისთვის. მირცხულავას ინფორმაციით, ერთ-ერთი მინისტრის წინააღმდეგ უკვე დადებულია საკმაოდ სოლიდური მასალები, რომლებიც მედიაში კვირიკაშვილის მითითებით გამოქვეყნდება. 
გოჩა მირცხულავა მოუწოდებს საქართველოს პარლამენტს, დაუყოვნებლივ გადააყენონ მოქმედი პრემიერი, რადგან მან იმედი გაუცრუა როგორც მმართველ პარტიას, ისე სრულიად საქართველოს მოსახლეობას. 
რატომ გაუშვეს“ოცნების“ პოლიტსაბჭოდან ბესელია და სესიაშვილი /  არმაზ ახვლედიანი: „ივანიშვილმა პარტიისა და ქვეყნის საერთო პოოლიტიკური პროცესის ჩიხიდან გამოყვანის ბოლო შანსი ხელიდან გაუშვა (ახალი თაობა) 

ავტ. შორენა მარსაგიშვილი

„ქართული ოცნების“ პოლიტსაბჭოს ახალი შემადგენლობის გამოცხადების შემდეგ საბჭოს ყოფილი წევრი არმაზ ახვლედიანი აცხადებს, რომ ბიძინა ივანიშვილმა ქვეყნის კრიზისიდან გამოყვანის შანსი დაკარგა. 
თბილისის მერის, კახა კალაძის განმარტებით, პოლიტსაბჭოს ახალი შემადგენლობა მთლიანად ბიძინა ივანიშვილმა დააკომპლექტა. 

სტატიის თანახმად, სერიოზული მსჯელობა მოყვა პოლიტსაბჭოდან ირაკლი სესიაშვილისა და ეკა ბესელიას წასვლას, თუმცა, აღნიშნულში უცნაურს ვერაფერს ხედავს დეპუტატი მამუკა მდინარაძე. მისი განმარტებით, მოხდა პოლიტსაბჭოს დაკომპლექტების გარკვეულ პრონციპზე შეთანხმება, რომლის მიხედვითაც, ახალ შემადგენლობაში კომიტეტის არცერთი თავმჯდომარე არ მოხვდებოდა. 
გედევან ფოფხაძემ კი, რომელიც ასევე პოლიტსაბჭოს გარეთ აღმოჩნდა, განაცხადა, რომ ამას მნიშვნელობა არ აქვს და მთავარია, რომ პარტიის პირველი ნომერი ბიძინა ივანიშვილია.

რამაზ საყვარელიძე: „მარგველაშვილმა მოახერხა, რომ პრეზიდენტის ინსტიტუტი ჩრდილში არ ყოფილიყო“ (ახალი თაობა)

ავტ. ნათია ხურცილავა

ინტერვიუ რამაზ საყვარელიძესთან. 

პოლიტოლოგი რამაზ საყვარელიძე მოქმედი პრეზიდენტი გიორგი მარგევლაშვილის მმართველობის პერიოდს აფასებს და მას უწოდებს ბრძოლას იმისთვის, რომ პრეზიდენტის ინსტიტუტი ყოფილიყო პოლიტიკურად უფრო მეტი წონის მქონე და უფრო მნიშვნელოვანი. მისივე თქმით, მარგველაშვილმა ნამდვილად მოახერხა, რომ მმართველი გუნდისგან დამოუკიდებელი ყოფილიყო. 
საყვარელიძის მოსაზრებით, ქართულ პოლიტიკაში მარგველაშვილი ნამდვილად არ არის დასაკარგი ფიგურა და მას აქვს საკმარისი ქარიზმა იმისთვის, რომ ძლიერი პოლიტიკური გუნდი შეკრას. „მას შეუძლია, იყოს ძლიერი ოპოზიცია პარლამენტში, რაც ქვეყანას ნამდვილად გამოადგება“ - დასძენს ექსპერტი. 

მამუკა გამყრელიძე: „სრულიად ახალი სააკაშვილი ვიხილეთ, გამხდარი, სპორტული და მშვიდი“ / რომან გოცირიძე: „ოპოზიციამ გაერთიანების შანსი ხელიდან არ უნდა გაუშვას“ (ახალი თაობა)
ავტ. ნონა ცაბაძე

ინტერვიუ რომან გოცირიძესთან და მამუკა გამყრელიძესთან.

სტატიაში საუბარია გასულ კვირას ამსტერდამში გამართულ შეკრებაზე, სადაც ერთმანეთს ოპოზიციის ლიდერები და მიხეილ სააკაშვილი შეხვდნენ. შეხვედრის დეტალებზე და ქვეყანაში არსებულ ზოგად ვითარებაზე გამოცემას ესაუბრებიან რომან გოცირიძე და მამუკა გამყრელიძე. 

გოცირიძის შეფასებით, დღეს ხელისუფლება უკიდურესად დასუსტებულია და მმართველ გუნდს საპრეზიდენტო კანდიდატის დასახელებაც კი უჭირს. მისივე ინფორმაციით, ბიძინა ივანიშვილმა პოლიტსაბჭოს სამ წევრს შესთავაზა პრეზიდენტობა, თუმცა ყველასგან უარი მიიღო. 
გოცირიძე თვლის, რომ არსებული ვითარებიდან გამოსავალი არის ოპოზიციის გაერთიანება და ეს შანსი არ უნდა დაიკარგოს. მისივე თქმით, სააკაშვილთან გამართული შეხვედრა არის მხოლოდ დასაწყისი და ოპოზიციური პარტიების ერთობა თანდათან გაფართოვდება. 

მიხეილ სააკაშვილის წინასაარჩევნო პროცესებში ჩართვას დიდ გამარჯვებას უწოდებს მამუკა გამყრელიძე. ის გაოცებულია სააკაშვილის გარეგნული შეხედულებით და აცხადებს, რომ ბრწყინვალე ფორმაში ყოფნა საშუალებას მისცემს, მშვიდად, წყნარად და გააზრებულად იმოქმედოს. 
გამყრელიძე გამორიცხავს რევოლუციური სცენარით პროცესების განვითარებას და ამბობს, რომ ოპოზიცია გაერთინებული ძალებით იბრძოლებს გამარჯვებისთვის, ხოლო დამარცხების შემთხვევაში, მაქსიმალურად დაუმძიმებს ცხოვრებას ხელისუფლებას 2020 წლის არჩევნებამდე. 

ვახტანგ მაისაია: „საქართველოს ნატოში მაპის გარეშე არ მიიღებენ“ (ახალი თაობა)

ავტ. გულიკო ბალაძე

ინტერვიუ ვახტანგ მაისაიასთან.

ექსპერტი პოლიტიკურ და უსაფრთხოების საკითხებში ვახტანგ მაისაია აცხადებს, რომ ივნისში ბრიუსელში ნატოს სამიტზე საქართველოს, მაკედონიისა და უკრაინის ნატოში მიღების საკითხი განიხილება, მაგრამ მაპ-ის გარეშე საქართველოს ნატო-ში გაწევრიანება გამორიცხულია. ის მიუთითებს რუსული პროპაგანდის გაძლიერებაზე და მის წინააღმდეგ ნატოს სახალხო დიპლომატიის ძალისხმევას მნიშვნელოვნად აფასებს. 
მაისაიას მოსაზრებით, საქართველოს ნატოში ინტეგრაციას მაპ-ის უქონლობასთან ერთად აფერხებენ სხვადასხვა სკეპტიკოსი სახელმწიფოები, მათ შორის, გერმანია, საფრანგეთი, ჰოლანდია და სხვ. 
ექსპერტი მიიჩნევს, რომ ქვეყანაში არსებული ზოგადი სიტუაციიიდან გამომდინარე, დიპლომატიის სისუსტეზეც შეიძლება საუბარი. ამასთან, გარკვეული კითხვები არსებობს სასამართლოსთან, ადამიანის უფლებების დაცვასთან, სოციალურ-ეკონომიკურ მდგომარეობასთან დაკავშირებით, რაც კრიტიკოს ქვეყნებს სამართლიან საფუძველს აძლევს, რომ საქართველოს ნატოში გაერთიანებაზე იდავონ. 

